
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

য়ুরোপ-প্রবাসীর পত্র



educationএর অভাব কী হতে পারে বলো। muff বলে একটা সামান্য পদার্থ, যা বিলেতের একটা সামান্য অশিক্ষিত চাষা পর্যন্ত দেখলে বলে দিতে পারে, তা আমি জানি নে! এমন ভয়ংকর ভোঁতা কল্পনা আমি আর কখনো দেখি নি। কিন্তু আমি এখানকার অনেক লোকের রোগ দেখিছি, তাঁরা আশা করেন আমরা তাঁদের। সমাজের প্রতি ছোটোখাটো বিষয় জানব। একদিন একটা নাচে গিয়েছিলুম, একজন বিবি আমাকে জিজ্ঞাসা করলেন, ‘বধূটিকে (bride) তোমার কিরকম লাগছে?’ আমি জিজ্ঞাসা করলুম, ‘নববধূটি কে?’ অতগুলি মেয়ের মধ্যে একজন নববধূ কোথায় আছেন তা আমি কিছুই জানতুম না। শুনে সে বিবিটি একেবারে আশ্চর্য হয়ে গেলেন; তিনি বললেন, ‘তাঁর মাথায় orange blossom দেখে চিনতে পার নি?’ আমার অপ্রস্তুত হবার কোনো কথা ছিল না, কিন্তু বিবিটি যে রকম আশ্চর্য হয়ে উঠেছিলেন তাতে আমাকে খানিকটা অপ্রস্তুত হতে হল। থতমত খেয়ে আমি জিজ্ঞাসা করলুম, ‘ওঁর স্বামী সঙ্গে এয়েছেন?’ বিবিটি একটু বিরক্ত হয়ে বললেন, ‘স্বামী আসেন নি। নববিবাহিতা স্ত্রীর সঙ্গে স্বামী নেই!’ আমি ভয় পেয়ে ভাবলেম, আর অধিক প্রশ্ন করা শ্রেয় নয়। বিবিটি ভাবলেন, ‘কোথাকার একটা নিউজিলান্ডরের সঙ্গে কথা কচ্ছি। এ orange blossom দেখে bride চিনতে পারে না, আবার জিজ্ঞাসা করে bride এর সঙ্গে স্বামী এয়েছে কিনা! Shocking!’ তাঁরা মনে করেন, এত সামান্য বিষয় আমাদের আত্মপ্রত্যয় থেকে জানা উচিত। এই রকম এখানকার অনেক লোকের ভাব দেখিছি। যা হোক, Dr. Mএর কাছে এই রকম অনেক বিষয়ে আমার educationএর অভাব প্রকাশ পেয়েছিল। তিনি সহজেই মনে করেছিলেন, ‘যে ব্যক্তি muff কাকে বলে জানে না সে যে

